
Aurreko urtean baino 312 liburu gehiago argitaratu ziren 2003an 

Joan Mari Torrealdaik eginiko azterketa kaleratu du 'Jakin' aldizkariak azken zenbaki bikoitzean 

ERREDAKZIOA - DONOSTIA 

Euskaraz nahiz ele bitan, 1.945 liburu argitaratu ziren 2003an, Joan Mari Torrealdaik Jakin aldizkariaren 146/147. zenbaki bikoitzean argitaratu duen azterketaren arabera. Produkzioak gora egin zuen, beraz, 2002an baino 312 titulu gehiago kaleratu baitziren. 

90eko hamarkadan, batez beste urteko 1.200 liburutik gora argitaratu zen, eta azken urteotako produkzioa hortik nahiko gora dabil. 2003an, hain zuzen, produkzioak gorakada esanguratsua izan zuen: 1.945 liburu kaleratu ziren, ordura arte gehien argitaratutako urtean (2002an) baino 312 gehiago.Hainbat urtetako kontua da tituluen kopuruaren gorakadak bat egiten duela tiraden beherakadarekin. Bat-egite horren esanahiaz aritu izan da aurreko urteetan ere Torrealdai: «Tiraden jaitsierak neutralizatu egiten du titulu aldetik liburugintza modernoak duen gorako joeraren abantaila. Titulu ugari merkatura bota bai, baina gero eta gutxiagoren artean banatzeko». Ondoren, argitaratzaileen jarduera bihurtzen da aztergai. Ekoizle handienei dagokienez, eta soilik editore komertzialak aintzat hartuz, Elkarlanean, Elkarlanean/Ikastolen Elkartea eta Ibaizabal ageri dira zerrendaren buruan (186, 185 eta 168 titulu, hurrenez hurren). Atzetik, Giltza-Edebe (99), Zubia-Santillana (97), Erein (97), Ttarttalo (70) eta Anaya (65) ditugu. Argitaletxe bakoitzean ezberdina da nobedadeen eta berrargitalpenen arteko erlazioa.2003ko 1.945 titulu horiek 258 agente argitaratzaileren artean ekoitzi dira. Baina 258 horietatik gehienek, 143k hain zuzen (%55), titulu bakarra atera dute urte osoan. Hau da, titulu kopuruari begiratuta «indartsu» ari bagara ere, industria editorialaren aldetik planteatuta, ahuldadea, atomizazioa nabarmentzen da. «Zein industriak eutsi liezaioke kanpotik datorkigun uholdeari bertako produkzio eragileen %93,5ek 20 produktu ere atera ez badituzte? Bermea gutxi batzuen eskuetan gelditzen da». Alegia, 2003an 6 argitaratzailek bakarrik atera dute 50-100 titulu bitartean. «Ekoizleen barreiaketa horrek produkzioa igo bai, baina ez du bermatzen liburugintzaren etorkizuna, agente horietako askoren bokazioa ez baita liburugintza». 

2003an 1.416 titulu argitaratu dira nobedade gisa (%72) eta 529 berrargitalpen gisa (%28). 2002tik, %18,9 igo dira nobedadeak. Berrargitalpenen kopurua gutxiago igo da (%15,8). Torrealdaik, beti bezala, berrargitalpenak pisu handiagoa izatea sanoagoa litzatekeela dio: «Arrakastaren seinale da hori, eta argitaletxearen sendotasunaren adierazle eta eragile. Eta irakaskuntzako materiala bereiziko bagenu, gainerako liburuetan gutxitan, gutxiegitan, luzatzen da bizitza argitalpen berri bati esker». 

Titulu guztiak gai multzotan sailkaturik, urtero bezala, irakaskuntzaren ingurukoa da multzorik handiena (795 titulu, %41); bigarren lekuan datoz haur eta gazteentzako liburuak (400, %20,5); hirugarren, giza eta gizarte zientzien ingurukoak (353, %18); eta, ondoren, helduen literatura (228, %12). 

Gaikako sailkapena dela eta, multzoen arteko hierarkia, egitura eta ordena ia urteroko berak dira, baina kopuru orokorrak eta proportzioak aldatzen dira. Zerbait nabarmentzekotan, irakaskuntzako liburuek izan duten gorakada, bai zenbaki absolutuetan bai proportzionalki. Eta alderdi iluna, agian, literatur liburuarena da: «Ia alor guztietan tituluek gora egin badute ere, helduen literaturaren saila hazi ez, baino jaitsi egin da; aleak galdu egin ditu, ez asko, baina irabazi beharrean hamar bat titulu galdu». 

Literatur liburuak genero aldetik aztertuz gero, lehentasuna, beti bezala, narratibak du (%62,3). Ondoren, alde handira, beste generoak datoz: olerkia (%14,5), antzerkia (%4,8), bertsolaritza (%4,8) eta saiakera (%4,4). Sailkapen horretan narratibaren indarra nabarmendu daiteke, 2002an baino proportzio handiagoa hartzen baitu 2003an (%53,3tik %62,3ra igo da, zifra absolutuetan 127 titulutik 142ra). Horren ondoan, gainerako generoak hutsak edo erdi hutsak gelditzen dira. 

Euskara eta nazionalismoa 

2003ko euskal liburugintzaren azterketaz gain, Gaiak sailean bi artikulu dakartza Jakin-ek. 

Lehenengoan, Julen Zabalo eta Txoli Mateosek euskarak ideologia nazionalistaren gorputzean betetzen duen lekuari buruzko ikerketa aurkezten dute. Teoriaren arloan, euskara da euskal nazioaren funtsa, baina praktikan diskurtso horrek ez dauka beti jarraipenik. 

Bigarrenean, Carmen Peñafiel, Nereida Lopez eta Ainhoa Fernandez Arroiabek Espainiako Estatuan gaur egun indarrean dauden hiru telebista ereduak aztertzen dituzte: orotariko telebista, ordainpeko eskaintza tematikoa eta Kataluniako telebista autonomikoan gorpuzten ari den eredu alternatiboa. 
